
 

 

 
 

 
 

ProcurCompEU  

implimentazzjoni fir-Rumanija 
 

 

Mexxej tal-proġett 

L-Aġenzija Nazzjonali għall-Akkwist Pubbliku (ANAP) hija istituzzjoni tal-gvern responsabbli għall-
formulazzjoni, għat-tfassil, għall-promozzjoni u għall-implimentazzjoni tal-politika u tas-sistemi tal-akkwist 
pubbliku. Il-mandat tagħha jinkludi wkoll it-tisħiħ tal-kapaċità tal-awtoritajiet kontraenti biex jimplimentaw 
il-leġiżlazzjoni dwar l-akkwist pubbliku. B’baġit annwali ta’ EUR 87.6 miljun u b’415-il impjegat, l-ANAP hija 
inkarigata mill-implimentazzjoni tal-Istrateġija Nazzjonali dwar l-Akkwist Pubbliku fir-Rumanija.  

Sit web: http://anap.gov.ro/web/ 

 
Kuntest u objettivi 

Kuntest: Il-Kodiċi Amministrattiv tal-2019 introduċa żewġ funzjonijiet ġodda tas-servizz ċivili eżekuttiv fil-qasam 

tal-akkwist pubbliku: (i) konsulent tal-akkwist pubbliku (PPC); u (ii) konsulent tas-sistema tal-akkwist pubbliku 
(PPSC). F’dan il-kuntest, u bħala parti mill-isforz ta’ professjonalizzazzjoni usa’ tagħha, l-ANAP qed tiżviluppa oqfsa 
ta’ kompetenza korrispondenti. Filwaqt li l-qafas ta’ kompetenza għall-PPC jiffoka fuq il-professjonisti tal-akkwist 
pubbliku tas-settur privat u dak pubbliku, dak għall-PPSC pjuttost għandu fil-mira tiegħu lill-professjonisti li jaħdmu 
fl-ANAP. Dan huwa konsistenti mal-istandard okkupazzjonali eżistenti għall-espert tal-akkwist pubbliku, li huwa 
ċertifikazzjoni li tista’ tkun meħtieġa biex wieħed jaħdem fuq kuntratti pubbliċi speċifiċi jew fl-amministrazzjoni 
pubblika. Barra minn hekk, l-ANAP żviluppat kurrikuli ta’ taħriġ korrispondenti.  

Objettiv: L-ANAP ingħatat appoġġ mill-Kummissjoni Ewropea biex tiżgura l-koerenza u l-allinjament tal-oqfsa ta’ 

kompetenza tal-PPC u tal-PPSC tagħha, u tal-kurrikulu ta’ taħriġ korrispondenti, ma’ ProcurCompEU — biex b’hekk l-
ANAP (u l-awtoritajiet kontraenti Rumeni) ikunu jistgħu jużaw bis-sħiħ l-għodod u s-soluzzjonijiet ta’ ProcurCompEU 
biex ikomplu jiżviluppaw il-kompetenzi tagħhom. 

 
Mira u skeda ta’ żmien 

Grupp fil-mira: Professjonisti tal-akkwist pubbliku, awtoritajiet kontraenti u istituzzjonijiet tal-gvern fir-Rumanija.  

Tul ta’ żmien tal-intervent: Mis-6 ta’ Mejju 2020 sas-7 ta’ Lulju 2020 

 

Azzjonijiet 

 

 

1. Rieżami tal-qafas ta’ kompetenza għall-PPC: Allinjament tal-qafas ta’ kompetenza għall-konsulent tal-akkwist 
pubbliku (PPC) ma’ ProcurCompEU. 

2. Rieżami tal-qafas ta’ kompetenza għall-PPSC: Allinjament tal-qafas ta’ kompetenza għall-konsulent tas-sistema 
tal-akkwist pubbliku (PPSC) ma’ ProcurCompEU. 

3. Rieżami tal-kurrikulu tat-taħriġ: Allinjament tas-suġġetti tat-taħriġ u s-suġġetti tat-tagħlim għall-istandard 
okkupazzjonali għall-espert tal-akkwist pubbliku ma’ ProcurCompEU. 

4. Attivitajiet ta’ komunikazzjoni: Appoġġ għall-promozzjoni u t-tixrid tal-oqfsa ta’ kompetenza għall-PPC u l-PPSC lejn 
l-awtoritajiet kontraenti u l-istituzzjonijiet tal-gvern. 

  

http://anap.gov.ro/web/


 

Implimentazzjoni 

Ir-rieżami tal-oqfsa ta’ kompetenza għall-funzjonijiet tal-PPC u tal-PPSC ivvaluta l-komprensività u l-koerenza tagħhom meta 

mqabbla ma’ ProcurCompEU, filwaqt li żgura li dawn jinkludu l-kompetenzi u l-livelli ta’ profiċjenza rilevanti kollha. L-analiżi 

wasslet għal rakkomandazzjonijiet dwar kif għandu jissaħħaħ aktar l-allinjament tal-oqfsa ma’ ProcurCompEU. Dawn iffukaw 

l-aktar fuq i) l-inklużjoni ta’ gwida fl-oqfsa dwar kif dawn jistgħu jintużaw mill-awtoritajiet kontraenti u mill-ANAP għall-

valutazzjoni tar-reklutaġġ u l-ħiliet/l-għarfien u l-iżvilupp tal-persunal tagħhom; ii) l-inklużjoni ta’ gwida dwar kif għandhom jiġu applikati 

l-oqfsa meta tintuża l-Għodda ta’ Awtovalutazzjoni ta’ ProcurCompEU; u ii) l-inklużjoni ta’ rwoli maniġerjali fl-iżvilupp ta’ oqfsa ta’ 

kompetenza futuri.  

Il-qafas ta’ kompetenza tal-PPC se jkun simili għall-istandard okkupazzjonali rivedut għall-espert tal-akkwist pubbliku. Il-kurrikulu tat-

taħriġ għall-istandard okkupazzjonali għall-espert tal-akkwist pubbliku ġie rivedut ukoll biex jiġi żgurat li s-suġġetti tat-taħriġ u l-eżiti 

tat-tagħlim ikunu konsistenti ma’ dawk ipprovduti fil-Kurrikulu ta’ Taħriġ ta’ ProcurCompEU u l-kompetenzi inklużi fil-qafas tal-kompetenza 

tal-PPC. Ir-rieżami rriżulta f’rakkomandazzjonijiet biex jiġi elaborat aktar il-kontenut tat-taħriġ ippjanat għal xi wħud mill-moduli, sabiex 

jiġi appoġġat aħjar il-ksib tal-eżiti tat-tagħlim. 

Fl-aħħar nett, ġew organizzati żewġ webinars biex l-oqfsa ta’ kompetenza jiġu ppreżentati rispettivament lill-istituzzjonijiet tal-gvern u 

lill-awtoritajiet kontraenti li se jimplimentawhom aktar tard. Dawn il-webinars servew bħala pjattaformi biex irawmu s-sjieda tal-għodod 

mill-utenti fil-mira tagħhom, jiksbu l-feedback tagħhom dwar l-għodod u l-opportunitajiet potenzjali u l-ostakli għall-implimentazzjoni 

tagħhom, u jipprovdu gwida prattika dwar kif għandhom jiġu applikati fil-prattika.  
 

Riżultati u impatt 

 It-titjib rakkomandat għall-oqfsa ta’ kompetenza żviluppati mill-ANAP se jiżgura li dawn ikunu mfassla bis-sħiħ għall-kuntest Rumen 
u jkunu allinjati aħjar ma’ ProcurCompEU u jkunu jistgħu jibbenefikaw bis-sħiħ mis-sett ta’ għodod tagħha. L-implimentazzjoni tal-
oqfsa flimkien mal-għodda ta’ Awtovalutazzjoni se tippermetti lill-awtoritajiet kontraenti jidentifikaw u jindirizzaw in-nuqqasijiet fil-
kompetenza tax-xerrejja pubbliċi u jappoġġaw l-iżvilupp kontinwu tagħhom. 

 Is-suġġetti tal-kurrikulu tat-taħriġ u l-eżiti tat-tagħlim għall-istandard okkupazzjonali għall-espert tal-akkwist pubbliku huma 
konformi ma’ ProcurCompEU. Dan se jgħin lill-kandidati mis-settur pubbliku u privat jiksbu l-ħiliet u l-għarfien meħtieġa biex iwettqu 
l-proċessi tal-akkwist pubbliku. 

 L-istituzzjonijiet tal-gvern u l-awtoritajiet kontraenti fir-Rumanija huma konxji ta’, u huma involuti fl-iżvilupp tal-oqfsa ta’ kompetenza 
tal-PPC u tal-PPSC. L-iżgurar tas-sjieda se jappoġġa l-użu wiesa’ tal-oqfsa ta’ kompetenza, u b’hekk dan se jrawwem l-applikazzjoni 
ta’ approċċ komuni bbażat fuq il-kompetenzi għar-reklutaġġ u l-iżvilupp tal-kapaċità tal-persunal. 

 L-ANAP se tqis li żżid qafas ta’ kompetenza għal karigi maniġerjali, immirat lejn eż. maniġer tad-dipartiment, biex tiżgura approċċ 
ibbażat fuq il-kompetenza biex jiġu żviluppati l-kapaċitajiet għall-funzjonijiet kollha fil-qasam tal-akkwist pubbliku. 

 

Passi li jmiss 

 L-ANAP se tiffinalizza l-oqfsa ta’ kompetenza tal-PPC u l-PPSC u se tiżviluppa wieħed addizzjonali li jiffoka fuq il-funzjoni maniġerjali 
(eż. Maniġer tad-Dipartiment).  

 L-ANAP se tiżviluppa strateġija u pjan ta’ azzjoni dwar il-professjonalizzazzjoni tal-akkwist pubbliku (li għandhom jiġu approvati 
b’deċiżjoni tal-gvern) li se jsaħħu l-bażi għal inizjattivi ta’ professjonalizzazzjoni u għall-applikazzjoni tal-għodod tal-qafas ta’ 
kompetenza. 

 L-ANAP beħsiebha toħloq pjattaforma ta’ tagħlim elettroniku li se tinkludi Għodda ta’ Awtovalutazzjoni u moduli ta’ tagħlim elettroniku 
li l-professjonisti tal-akkwist jistgħu jieħdu sabiex jindirizzaw kwalunkwe nuqqas ta’ kompetenza identifikat mill-għodda. 
 

Tagħlimiet miksuba 

 L-ANAP involviet ruħha mal-partijiet ikkonċernati fi stadji differenti tal-proġett u b’għanijiet differenti bħal li tispjega l-approċċ meħud. 
L-ANAP għalhekk setgħet tiġġenera interess mill-utenti finali u trawwem is-sjieda. Dan se jgħin biex tiġi massimizzata l-
implimentazzjoni effettiva tal-għodod żviluppati.  

 L-ANAP irnexxielha tuża l-flessibbiltà offruta minn ProcurCompEU biex tintegraha u tallinjaha mal-ispeċifiċitajiet tal-qafas legali 
Rumen fir-rigward tal-gradi professjonali tal-impjegati taċ-ċivil u l-format u l-kontenut tal-istandard okkupazzjonali. B’dan il-mod, l-
ANAP żgurat li l-għodod ikunu rilevanti għall-kuntest lokali.  

 Billi involviet (u bbenefikat mill-appoġġ ta’) istituzzjonijiet internazzjonali bħall-Unjoni Ewropea u l-Bank Dinji fl-iżvilupp/fir-rieżami 
tal-għodod, l-ANAP bniet leġittimità u kredibbiltà addizzjonali għall-inizjattiva mill-perspettivi tal-partijiet ikkonċernati nazzjonali.  
 
 
 

Fejn tista’ ssib il-ProcurCompEU? 
ProcurCompEU huwa disponibbli fil-lingwi uffiċjali kollha tal-UE fuq is-sit web tal-Kummissjoni Ewropea:  
https://ec.europa.eu/info/policies/public-procurement/support-tools-public-buyers_mt 
 

Il-proġett “Implimentazzjoni ta’ ProcurCompEU” ipprovda appoġġ bl-implimentazzjoni tal-għodod ta’ ProcurCompEU fl-Istati Membri tal-UE. Dan id-dokument tħejja minn PwC 
għall-Kummissjoni Ewropea. Madankollu, dan jirrifletti l-fehmiet tal-awturi biss, u l-Kummissjoni ma tistax tinżamm responsabbli għal kwalunkwe użu li jista’ jsir mill-
informazzjoni li tinsab fih. 

